
Brihaspatikritam 1 Shiva Stotram

బృహస్పతికృతం ౧ శివస్తోత్రమ్

బృహస్పతిరువాచ ।
సూక్ష్మం పరం జో(జ్యో)తిరనన్తరూపమోఙ్కారమాత్రం  ప్రకృతేః  పరం యత్ ।
చిద్రూపమానన్దమయం   సమస్తమేవం వదన్తీశ ముముక్షవస్త్వామ్ ॥ ౭౪॥
ఆరాధయన్త్యత్ర భవన్తమీశం మహామఖైః  పఞ్చభిరప్యకామాః ।
సంసారసిన్ధోః  పరమాప్తకామా విశన్తి దివ్యం భువనం వపుస్తే ॥ ౭౫॥
సర్వేషు సత్త్వేషు సమత్వబుద్ధ్యా  సంవీక్ష్య షట్సూర్మిషు శాన్తభావాః ।
జ్ఞానేన  తే కర్మఫలాని హిత్వా ధ్యానేన తే త్వాం ప్రవిశన్తి   శమ్భో ॥ ౭౬॥
న జాతి ధర్మాణి న వేదశాస్త్రం  న ధ్యానయోగో న సమాధిధర్మః ।
రుద్రం  శివం శఙ్కరం శాన్తచిత్తం  భక్త్యా దేవం సోమమహం నమస్యే ॥ ౭౭॥
మూర్ఖోఽపి  శమ్భో తవ పాదభక్త్యా సమాప్నుయాన్ముక్తిమయీం తనుం తే ।
జ్ఞానేషు  యజ్ఞేషు  తపఃసు చైవ  ధ్యానేషు హోమేషు మహాఫలేషు ॥ ౭౮॥
సమ్పన్నమేతత్ఫలముత్తమం యత్సోమేశ్వరే భక్తిరహర్నిశం యత్ ।
స్వర్గస్య  జీవస్య సదా ప్రియస్య  ఫలస్య దృష్టస్య  తథా శ్రుతస్య  ॥ ౭౯॥
స్వర్గస్య  మోక్షస్య జగన్నివాస సోపానపఙ్క్తిస్తవ   భక్తిరేషా  ।
త్వత్పాదసమ్ప్రాప్తిఫలాప్తయే తు సోపానపఙ్క్తిం  న వదన్తి ధీరాః ॥౮౦॥
తస్మాద్దయాలో  మమ భక్తిరస్తు నైవాస్త్యుపాయస్తవ  రూపసేవా ।
ఆత్మీయమాలోక్య మహత్త్వమీశ పాపేషు చాస్మాసు కురు ప్రసాదమ్  ॥౮౧॥
స్థూలం  చ సూక్ష్మం త్వమనాది నిత్యం పితా చ మాతా యదసచ్చ సచ్చ ।
ఏవం స్తుతో యః శ్రుతిభిః  పురాణైర్నమామి  సోమేశ్వరమీశితారమ్ ॥౮౨॥
ఇతి బ్రహ్మపురాణే  ద్వావింశాధికశతతమాధ్యాయాన్తర్గతం

బృహస్పతికృతం శివస్తోత్రం  సమాప్తమ్ ।
బ్రహ్మపురాణ  । అధ్యాయ ౧౨౨/౭౪-౮౨॥

